Mitshima Yenu Kayizakadi

Mukelenge Yesu wakamba ne, Luayi kundi, bonso badi ne mudimu
mukole, badi ne bujitu bunene, meme nenupe dikisha. Angatayi mutshi
wanyi wa tshikokedi pa nshingu yenu, nuyile malu kundi; bualu bua meme
ndi ne kalolo ne kanemu mu mutshima wanyi; nunku nenusangane dikisha
mu mitshima yenu. Bualu bua mutshi wanyi wa tshikokedi udi muakane ne
bujitu buanyi budi bupepele.

(Matayo 11:28-30)

Mitshima yenu kayizakadi; nuitabuje Nzambi, nungitabuje meme kabidi.
Udi ne mikenji yanyi, udi uyenza, ngudi munsue; Tatu wanyi neasue
wansua, meme nemusue kabidi, nendimueneshe kudiye ... tuetu netulue
kudiye, netuikale nende. Ndi nushila ditalala, ndi nupa ditalala dianyi;
tshiena nupadi bu mudi ba pa buloba banupadi. Mitshima yenu kayizakadi,
kayitshinyi.

(Yone 14:1, 21,23,27)

Nujidile Kilisto
Mu Mitshima
Yenu bu Mukelenge



Mutshima Udi Utamba Kunyanguka

Mutshima udi upita bintu bionso kudinga muntu, ne udi utamba
kunyanguka; muntu kayi udi mua kuumanya?
(Yelemiya 17:9)

Tshidi tshilupuka munda mua muntu ntshidi tshimubipisha. Mu mitshima
ya bantu mudi mulupuka meji mabi, ne tshiendenda, ne buibi, ne kushipa
kua bantu, ne masandi, ne lukuka lua biuma, ne malu mabi, ne mashimi, ne
bulobo, ne disu dibi, ne bipendu, ne diambu, ne bupote; malu mabi aa onso
adi alupuka munda mua muntu, ngadi amubipisha.

(Mako 7:20-23)

Nzambi, umfuile luse, bu mudi luse luebe lujalame; ku divulangana dia
luse luebe, unjimijile matomboka anyi. Unguvuwe tshishiki ku
mapambuka anyi, untokeshe ku bubi buanyi. Nzambi, umfukile mutshima
mutoke munda muanyi.

(Musambu 51:1-2,10)

Nujidile Kilisto Mu Mitshima Yenu Bu Mukelenge

Diyi edi didi pabuipi nebe, didi mukana muebe mene ne mu mutshima
webe; edi ndiyi dia ditabuja ditudi tuambila bantu. Biwajukula ne mukana
muebe ne, Yesu udi Mukelenge, ne biwitabuja mu mutshima webe ne,
Nzambi wakamubisha ku bafue, neusungidibue. Bualu bua bantu badi
bitabuja ne mutshima bua kupeta buakane, badi bajukula ne mukana bua
kupeta lupandu. Mukanda wa Nzambi udi wamba ne, Wamuitabuja kena
ufuishibua bundu. Bualu bua kakuena ditapuluka pankatshi pa Muena
Yuda ne Muena Gelika, bualu bua umue udi Mukelenge wa bonso, udi ne
bubanji bua luse kudi bonso badi bamutendekena. Bualu bua muntu yonso
watendekena dina dia Mukelenge neasungidibue. Kadi bonso kabakateleja
ku lumu luimpe. Bua Yeshaya udi wamba ne, Mukelenge, wakuitabuja
mutuakuamba nganyi? Nunku ditabuja didi difuma ku diumvua, ne
diumvua didi bua diyi dia Kilisto.

(Lomo 10:8-13, 16-17)

Nakulama Diyi Diebe Mu Mutshima Wanyi

Mukelenge Yesu wakamba ne, Binuashala mu diyi dianyi, nudi bayidi
banyi bulelela; nenumanye kabidi bualu bulelela, ne bualu bulelela
nebunupe budishikaminyi.

(Yone 8:31-32)

Nsongalume nealengeshe bienzedi biende munyi? Adimuke biende bu
mudi diyi diebe diamba. Nenkukebe ne mutshima wanyi mujima; kuitabuji
bua meme kusesuka ku mikenji yebe. Nakulama diyi diebe mu mutshima
wanyi, bua meme tshikuenzedi bibi. Meyi ebe awakammanyisha adi
disanka dianyi, adi bu bantu badi bandeja meji. Nenyemene mu njila wa
mikenji yebe, pawadiundisha mutshima wanyi.

(Musambu 119:9-11, 24,32)

Ulame mutshima webe ne dilama dionso, bualu bua munda muawu mudi
mupatuka mishimi yonso ya muoyo.
(Nsumuinu 4:23)

Mutshima Webe Udi Kudi Bintu Bia Mu Tshibutshilu Tshiebe

Kanubutshidi bintu bienu panshi pa buloba padi bishi ne dimoma
bibibipisha, ne padi bibi babumbula nzubu, babiba; kadi nuenu nubutshile
bintu bienu mu diulu mudi kamuyi bishi ne dimoma bia kubibipisha, ne
mudi kamuyi bibi ba kubumbula nzubu babiba; mutshima webe kabidi udi
kudi bintu bia mu tshibutshilu tshiebe. Disu didi muinda wa mubidi; bikala
disu diebe dimona tshintu bimpe, mubidi webe wonso neutoke ne munya.
Kadi bikala disu diebe dibi, mubidi webe wonso neufike ne midima.
Nunku bikala munya wa munda muebe muikale midima, midima eyi idi
mitambe kufika. Muntu kena mumanye mua kukuatshila bamfumu babidi
mudimu diakamue; yeye neikale ne mukuabo lukuna ne mukuabo dinanga,
anyi nealamate mukuabo neapidie mukuabo. Kanuena bamanye mua
kukuatshila Nzambi mudimu ne Mamona diakamue.

(Matayo 6:19-24)



